
Шарады
Міхась Пазнякоў


Разгадаць іх
Не складана:
Словы ў слова
Тут з'яднаны.

* * *

Мой пачатак —
Роў глыбокі.
Цэнтр —
Лётае ў аблоках.
Мой канчатак
(Кожны знае) —
Меру плошчы
Называе.
А калі мяне
Сабраць —
Я змагу вам
Домам стаць.

						(Яр+АН+га)

* * *

Першая частка —
Жыве ў акіяне.
Частка другая —
Выклічнікам стане
А разам
Дзве гэтыя часткі
Складзём —
Краіну
У Азіі
Мы назавём.

						(Кіт+ай)



* * *

А зараз адмыслова
Мы разгадаем слова:
Народнасці найменне —
Яно трыма складамі,
А першы склад — 
Займеннік,
I трэці склад —
Таксама.
А склад другі
Вам у бары
Зязюля выгукне,
Сябры.

				(Я+ку+ты)

* * *


Да меры плошчы
Зараз, дружа,
Ты літару дадай —
I ў лес лісцёвы
Тут жа
Ідзі адпачывай.

				(Га+й)

* * *

Калючка расліны
I частка
Кола машыны,
Займеўшы
Трывалую дружбу,
Адразу ўтварылі
Дзікую ружу.

				(Шып+шына)


* * *

Займеннік упачатку
Ды і канчатак — ён.
А пасярод — са статка
Прыйшоў маленькі конь.
А разам — назаву я
Краіну астраўную.

				(Я+поні+я)

* * *

Прыбудуйце да жылля
Прыназоўнік дбайна,
I пачну металы я
Выплаўляць старанна.

				(Дом+на)

* * *


Да меры плошчы
Ноту прыкладзіце —
Імя дзявочае
Мне назавіце.

				(Га+ля)

* * *


Калі да стравы крупяной,
Уважліва падумаўшы, дадаць
Прыбор для вымярэння
Глыбіні марской,
Жывёліну марскую
Зможам атрымаць.

				(Ката+лот)

* * *

Адна — у возеры, рацэ,
Другога мае кожны.
Адна — стаіць,
Плыве, цячэ,
Другі і зрушыцца
Не можа.

А калі ж нам
Іх сабраць —
Чалавекам
Змогуць стаць.

				(Вада+нос)

* * *

Да голасу
Мужчыны
Калі мы дадамо
Гук пэўнай вышыні,
То гэткім чынам
Танец назавём
Або адну з тканін.

				(Бас+тон)

* * *


Калі да самалёта
Мы прыставім
Узвышша
3 камянёў, пяску,
Тады мы з вамі прыгадаем
Вядомую сібірскую раку.

				(АН+гара)



* * *

Першая частка
Сігнал падае,
На рэчцы сустрэнем,
У бухце яе.

Частка другая
Прыйшла з даўніны,
Насып падкажа яна
Земляны.

Першую частку
З'яднаем з другой —
Стануць жывёлінай
Жвачнай буйной.

				(Буй+вал)


* * *

Вам першаю паловай
Паўстану дрэвам я Лісцёвым.
А другой —
Ваду згадаю,
Закіпеўшую для чаю.
Увесь —
Падручнік знакаміты,
Усіх знаёмлю
3 алфавітам.
У першы клас я
Запрашаю,
Шлях у навуку
Адкрываю.

				(Бук+вар)



* * *

Да назвы
Істоты міфічнай,
Якая расказвае
Байкі і казкі,
Закрытай пасудзіны
Назву
Цяпер дапішыце,
I вы адгадаеце тут
Без падказкі
Жывёліну стэпаў —
Між іншых звяркоў
Яна прадстаўляе
Атрад грызуноў.

